
Modyul 2: ANG MISYON NG PAMILYA SA PAGBIBIGAY NG EDUKASYON, PAGGABAY SA PAGPAPASIYA, AT PAGHUBOG NG PANANAMPALATAYA

A.  Ano ang Inaasahang Maipamamalas Mo?

Mission: Impossible… Pamilyar ba sa iyo ang mga katagang ito? Marahil napanood mo na rin minsan ang pelikulang ito. Nais kong gamiting gabay ito sa pagpapakilala sa iyo ng susunod na aralin. 

Ang mga magulang ay binigyan ng napakahalagang misyon na arugain, igalang, at mahalin ang kanilang mga anak. Ito ay isang misyon na hindi madali; bagkus ay puno ng maraming hamon. Sa kasalukuyan na nahaharap sa maraming banta ang pamilyang Pilipino, mas magiging mahirap para sa isang pamilya, lalong-lalo na para sa isang magulang, ang isakatuparan ang napakahalagang misyon upang maihanda ang kanilang mga anak sa pakikipagkapwa; mga misyon na itinuturing ng iba na imposible kasabay ng maraming pagbabago sa lipunan. Ano nga ba ang pananagutan ng mga magulang sa mga anak at ano ang bukod-tangi at pinakamahalaga sa mga ito? Paano nga kaya matitiyak na posible ang misyon na ito?

Sa araling ito, titingnan natin kung paano magiging Mission: Possible … ang pagganap ng pamilya sa napakahalagang misyon na ito at sasagutin natin ang mahalagang tanong na: Ano ang pinakamahalagang gampanin ng magulang sa kanilang mga anak?
Sa modyul na ito, inaasahang maipamamalas mo ang sumusunod na kaalaman, kakayahan, at pag-unawa:

a. Nakikilala ang mga gawi o karanasan sa sariling pamilya na nagpapakita ng pagbibigay ng edukasyon, paggabay sa pagpapasiya, at paghubog ng pananampalataya

b. Nasusuri ang mga banta sa pamilyang Pilipino sa pagbibigay ng edukasyon, paggabay sa pagpapasiya, at paghubog ng pananampalataya 

c. Naipaliliwanag ang Batayang Konsepto ng aralin
d. Naisasagawa ang mga angkop na kilos tungo sa pagpapaunlad ng mga gawi sa pag-aaral at pagsasabuhay ng pananampalataya sa pamilya
Narito ang mga kraytirya ng pagtataya ng awtput sa titik d:

1. Nakasulat ng mga 5 o mahigit pang tiyak na hakbang sa sumusunod:

a. Edukasyon

b. Pagpapasiya

c. Pananampalataya

2. Angkop ang mga tiyak na hakbang na naitala

3. Makatotohanan ang mga tiyak na hakbang na naitala

May patunay ng pagsasakatuparan ng mga tiyak na hakbang sa itinakdang panahon

Paunang Pagtataya

Panuto: Basahin at unawain ang mga aytem sa bawat bilang. Piliin ang pinakaangkop na sagot at isulat ang titik ng tamang sagot sa iyong kuwaderno.

1. Ang karapatan para sa _____________ ng mga bata ay orihinal at pangunahing karapatan.

a. kalusugan



c. buhay

b. edukasyon



d. pagkain at tahanan

2.  Bahagi ng buhay ng isang lalaki at babae na nagpasiyang magpakasal ang magkaroon ng  mga anak.  Ito ay___________________.

a. bunga ng kanilang pagtugon sa tawag ng Diyos na magmahal.

b. makapagpapatatag sa ugnayan ng mag-asawa.

c. susubok sa kanilang kakayahan na ipakita ang kanilang pananagutan bilang magulang.

d. pagtugon sa kagustuhan ng Diyos na maparami ang tao sa mundo.
3. Ang sumusunod ay nagpapakita ng tunay na pagiging mapanagutan ng magulang maliban sa:

a. pagharap sa anumang hamon sa lahat ng pagkakataon na ginagabayan ng prinsipyong moral

b. pag-agapay sa mga anak sa lahat ng pagkakataon lalo na sa panahon ng mga hamon upang ang mga ito ay matagumpay na malampasan

c. pagkakaroon ng pananagutan sa Diyos, sa kanilang konsiyensiya, at sa lahat ng mga taong ibinigay sa kanila ng Diyos upang paglingkuran at alagaan

d. malayang pagganap sa kanilang mga tungkulin kakambal ang pagtanggap sa anumang kahihinatnan ng kanilang mga pagganap at hindi pagganap sa mga ito

4. Sino sa sumusunod na magulang ang tunay na gumaganap ng kanilang tungkulin sa kanilang mga anak?

a. Si Leonardo at Rose na nagpapaplano at nagpapasiya para sa katiyakan ng magandang buhay para sa kanilang mga anak. 

b. Sina Edith at Jojo na pinag-aaral ang kanilang mga anak sa mamahaling unibersidad upang matiyak ang magandang buhay para sa  kanilang hinaharap

c. Si Mario at Andrea na namumuhay nang simple kasama ang mga anak, katuwang ng mga ito sa kanilang mga gawain, pangangailangan, at gumagabay sa kanila sa mundong kanilang gagalawan lalo na sa hinaharap.

d. Sina Anita at Melduard na parehong nagsasakripisyo na magtrabaho sa ibang bansa upang matugunan ang mga pangangailangan ng kanilang mga anak, tinitiis ang hirap ng kalooban dahil malayo sila sa kanilang pamilya.

5.  Bakit itinuturing na una at pangunahing guro ng mga anak ang mga magulang?

a. Dahil kasabay ng pagkakaroon ng karapatan ng mga bata sa edukasyon ang pagkakaroon ng karapatan ng magulang na sila ay turuan.

b. Dahil sa kanila nakasalalay ang pundasyon ng mga bata sa kaalamang kanilang makukuha sa paaralan.

c. Dahil sila ang magsasanay sa mga bata sa pagmamahal sa pag-aaral at kaalaman.

d. Dahil ang kanilang mga ipinakikitang kilos at gawi ang tutularan ng mga bata.

6.  Bakit mahalagang maturuan ang mga anak na mamuhay nang simple?

a. Upang maisabuhay nila ang pagiging mapagpakumbaba.
b. Upang masanay sila na maging masaya at kuntento sa mga munting biyaya.
c. Upang hindi sila lumaking hindi marunong magpahalaga sa perang kanilang pinaghirapan.
d. Upang maisapuso ng mga anak na mas mahalaga ang tao sa kung ano siya at hindi sa kung ano ang mayroon siya.
7.  Ang pagtuturo ng simpleng pamumuhay sa mga anak ay maaaring magbunga ng sumusunod na pagpapahalaga maliban sa:

a. pagtanggap


c. katarungan

b. pagmamahal


d. pagtitimpi

8. Ang sumusunod ay makatutulong sa isang bata upang matuto ng mabuting pagpapasiya maliban sa: 

a. pagtitiwala

b. pagtataglay ng karunungan

c. pagkakaroon ng ganap na kalayaan

d. pagtuturo ng magulang ng mga pagpapahalaga

9. Ang sumusunod ay mga paraan upang mahubog sa mga anak ang pagpapahalaga sa mga gawaing ispiritwal maliban sa:

a. ilagay ang Diyos sa sentro ng pamilya

b. iparanas ang tunay na mensahe ng mga aral ng pananampalataya

c. maglaan ng tiyak na panahon upang makinig at matuto sa mga aral ng pananampalataya

d. ituon ang pansin sa ganap na pag-unawa sa nilalaman ng mga aklat tungkol sa pananampalataya

10. Sa paanong paraan magagawang posible ang pagsasakatuparan ng mga misyon ng pamilya?

a. Pagsasagawa nito nang may pagmamahal at malalim na pananampalataya.
b. Pagtiyak ng pagsasagawa ng mga ito nang kolektibo at may bahagi ang lahat ng kasapi ng pamilya.
c. Paghingi ng tulong sa ibang mga magulang na may mas malalim na karanasan.
d. [image: image7.jpg]y@

R
nw..m
o.ﬂ-m
a8
R
kpa
¥
SN

Py




Pagtiyak na malinaw sa mga anak ang hirap sa pagharap sa hamon at pagtulong ng mga ito upang ito ay maisakatuparan. 

B.  PAGTUKLAS NG DATING KAALAMAN

Gawain 1


Bukod sa pagtugon sa mga pangunahing pangangailangan ng pamilya, ano pa ang mahahalagang gampanin ng pamilya? Sasagutin natin ito sa gawaing ito.

Panuto:

1. Gumawa ng sampung metastrips (mga pirasong papel o cartolina na may kulay at may sukat na 6 x 2 na pulgada).  

2. Gamit ang permanent marker, isulat sa bawat piraso ng metastrip ang mahahalagang gampanin ng pamilya para sa lahat ng kasapi nito.

3. Matapos maisulat ang sampu ay bigyan ng maikling paliwanag ang bawat isa.

4. Pagkatapos, pumili lamang ng lima na sa iyong palagay ay pinakamahalaga. Ipaliwanag kung bakit ito ang iyong pinili.

5. Ngayon naman ay pumili lamang ng tatlo mula sa lima na sa iyong palagay ay pinakamahalaga. 

6. Sumulat ng detalyadong paliwanag kung bakit ang mga ito ang iyong pinili mula sa sampung mga naitalang gampanin.

7. Pagkatapos ay sagutin ang sumusunod na tanong:

a. Bakit mahalaga ang mga gampanin na ito para sa iyo? Ipaliwanag.

b. Ano ang maaaring maidulot kung ang mga gampaning ito ay hindi matugunan ng pamilya? 

c. Ano naman ang maidudulot kung ang mga gampanin na ito ay matugunan ng pamilya?
Gawain 2

Madalas, ang tawag ng ilang kabataan sa kanilang mga magulang ay sirang plaka. Lalo na sa mga pagkakataong may mga bagay silang nagawa o hindi nagawa. Sa gawaing ito, babalikan mo ang mga salitang tulad nito.

Panuto: 

1. Maglista ng mga katagang paulit-ulit mong naririnig sa iyong mga magulang o kapamilya kapag may mga bagay kang nagawa o hindi nagawa o kaya naman ay mga salitang palagi nilang paalala sa iyo mula noon hanggang ngayon.
2. Matapos ito ay isulat mo kung ano ang malalim na aral na nais na maitanim nila sa iyong puso at isipan kung bakit nila nasasabi ang mga katagang ito.
3. May inihandang halimbawa para sa iyo:
[image: image8.emf]
[image: image9.emf]
[image: image10.emf]
4. Matapos ito ay sagutin ang sumusunod na tanong:
a. Ano ang madalas na damdamin mo kapag paulit-ulit mong naririnig ang mga katagang ito mula sa iyong mga kapamilya? Bakit?
b. Ano ang iyong naging reyalisasyon matapos mong magawa ang iniatas sa iyong gawain? May nabago ba sa iyong damdamin at paniniwala?
[image: image11.emf]C. PAGLINANG NG MGA KAALAMAN, KAKAYAHAN, AT PAG-UNAWA

Gawain 1

Panuto: 

1. Panoorin ang sumusunod na patalastas sa youtube:

a. Patalastas ng Hating Kapatid sa http://www.youtube.com/watch?v=ZLsyvzvxmZY

b. Patalastas ng Lucky Me sa http://www.youtube.com/watch?v=zAn4GDQg0eA
c. Patalastas ng NBA sa http://www.youtube.com/watch?v=uJjo8WwWO7k
2. Matapos manood ay sagutin ang sumusunod na tanong. Isulat ang mga sagot sa kuwaderno.

a. Ano ang mga mahahalagang mensahe na ipinararating ng bawat isang

patalastas? Ipaliwanag.

b. Paano mo maiuugnay ang mga sitwasyon sa patalastas sa sitwasyon na mayroon ang pamilyang Pilipino sa kasalukuyan?

c. Bakit mahalagang maitaguyod ang edukasyon ng mga kasapi ng pamilya?

d. Bakit mahalagang maturuan at magabayan ang mga bata sa kanilang mga pagpapasiya?

e. Bakit mahalagang mahubog ang pananampalataya ng isang bata?

Gawain 2

Hindi madali ang pagganap sa mga tungkulin ng pamilya para sa mga kasapi nito. Lalo na yong tatlong bagay na napag-usapan sa itaas. Ano ang mga banta sa pamilyang Pilipino sa sumusunod na gampanin?

a. Pagbibigay ng edukasyon 

b. Paggabay sa paggawa ng mabuting pasiya

c. Paghubog ng pananampalataya
1. Sagutin ang tanong gamit ang katulad na tsart sa ibaba. 

	Mga banta sa pamilyang Pilipino
	Paano ito malalampasan
	Ano ang magiging bunga nito sa pamilyang Pilipino

	a. Pagbibigay ng Edukasyon

	Hal. Dahil sa kahirapan ay napipilitan maghanap-buhay ang ama at ina kaya nababawasan ang kanilang panahon sa pagbabantay ng kanilang mga anak at sa pagtuturo sa kanila ng mga mabuting asal.
	Magtulong-tulong ang lahat ng kasapi ng pamilya upang matulungan ang mga magulang sa kanilang mga gampanin sa pagtuturo sa mga anak, 

lalo na ang mga nakatatandang miyembro ng pamilya.
	Magiging mulat ang lahat ng kasapi na mahalagang gampanan nila ang kanilang mga tungkulin sa pamilya upang mapunan ang pagkukulang ng mga 

magulang bunga ng kanilang pagsasakripisyo para matugunan ang pangunahing pangangailangan ng pamilya.

	b.  Paggabay sa Paggawa ng Mabuting Pasiya

	
	
	

	
	
	

	c.  Paghubog ng Pananampalataya

	
	
	

	
	
	


2. Punan ang bawat kahon at pagkatapos ay sagutin ang sumusunod na tanong:

a. Anong mga pagbabago sa pamilyang Pilipino ang iyong nasasaksihan? Ipaliwanag.
b. Bakit mahalagang malampasan ang mga banta sa pamilyang Pilipino?

c. Ano ang maibubunga ng pagsisikap na malampasan ang mga banta sa pamilyang Pilipino para sa kabataang Pilipino at para sa lipunan? Ipaliwanag.

D.  PAGPAPALALIM

Mission Impossible?

Hay! Narinig mo na naman ba ang sirang plaka? Paulit-ulit na salitang minsan ay masakit na sa tenga, ‘yan ang maaaring paglalarawan mo sa maraming paalala sa iyo mula sa iyong pamilya. Pakiramdam mo nagkakampi-kampi sila para paulit-ulit kang sermunan. Pero minsan man lang ba inisip mo nang malalim kung bakit ganito sila sa iyo? Sa pagkakataong ito, hayaan mong buksan natin ang iyong isip at puso sa malalim na dahilan ng walang sawang paalala mula sa iyong pamilya. Handa ka na ba?

Isa kang regalo para sa iyong pamilya, hindi mo maipaliliwanag ang kanilang saya nang ikaw ay lumabas mula sa sinapupunan ng iyong ina. Hindi ka pa nga nila nasisilayan, labis na ang kanilang tuwa, lalo na nang marinig nila ang una mong iyak - ang hudyat na ikaw ay dumating na at nabuksan na ang napakagandang regalo mula sa Diyos. Ngunit sa paglipas ng panahon, nagkakaroon ng mga hindi pagkakaunawaan sa inyong pagitan, lumilitaw ang mga pagkakaiba sa pananaw at paniniwala sa pagitan mo at ng mga kasapi ng iyong pamilya. Minsan sa tindi ng sama ng loob dahil sa paulit-ulit nilang mga paalala ay naiisip mong “Ang dami namang iba, bakit sila pa!” Pero oo nga naman, ang dami namang iba pero sila ang pinili para sa iyo. Hindi ba sapat na ito upang maunawaan mo na sila ang nakatakda na gumanap ng mahalagang misyon para sa iyo? Sila ang ginamit na instrumento ng Diyos para sa pagkamit mo ng iyong kaganapan bilang tao. Nakatakda silang tumupad sa isang mahalagang misyon upang makamit ito. 

Sa unang aralin, pinag-aralan mo ang pitong dahilan kung bakit likas na institusyon ang pamilya. Naaalala mo pa ba? Ano ang ikapito rito? Tama, ito ay ang pagkakaroon ng misyon ng pamilya sa pagbibigay ng edukasyon, paggabay sa mabuting pagpapasiya, at paghubog ng pananampalataya. Isa ito sa pinakamahalagang dahilan kung bakit tinatawag na likas na institusyon ang pamilya kaya sa pagkakataong ito ay ilalaan  mo ang iyong panahon sa pag-unawa sa paksang ito. Sa araling ito, mas palalalimin ang pagtalakay sa mahalagang misyon na ito. Mas magiging malalim ang iyong pag-unawa sa dahilan kung bakit labis-labis ang pagnanais ng mga magulang na maitanim sa isipan ng mga kabataan ang mahahalagang aral na madalas ay nagiging dahilan ng inyong hindi pagkakaunawaan. Game ka na ba?

Bahagi ng buhay ng isang lalaki at babae na nagpasiyang magpakasal ang magkaroon ng  mga anak – ito ay bunga ng kanilang pagtugon sa tawag ng Diyos na magmahal. At mula sa pagiging mag-asawa, sila ay makabubuo ng isang pamilya – isang pamilya na tungkulin nilang alagaan at arugain. Ito ay isang tungkulin na hindi maaaring talikuran o ipasa sa iba. 

Ang pagiging mapanagutan ng mga magulang ay nangangahulugan ng malayang pagganap sa kanilang mga tungkulin kakambal ang pagtanggap sa anumang kahihinatnan ng kanilang mga pagganap at hindi pagganap sa mga ito. Mahalagang may kakayahan silang harapin ang anumang hamon sa lahat ng pagkakataon na ginagabayan ng prinsipyong moral. Mahalaga ring maisapuso nila ang pagkakaroon ng pananagutan sa Diyos, sa kanilang konsiyensiya, at sa lahat ng mga taong ibinigay sa kanila ng Diyos upang paglingkuran at alagaan.

Kaakibat ng kagustuhan ng Diyos na igalang ng mga anak ang kanilang mga magulang ay ang kagustuhan Niya na ang katulad na paggalang at pagkilala ay ibigay ng mga magulang sa kanilang mga anak. Nararapat lamang ito para sa mga anak dahil sila ay biniyayaan ng Diyos ng buhay at dahil sila ay sila bilang tao. Maisasagawa ito sa pamamagitan ng pag-aalay ng kanilang sarili para sa paglilingkod, pagtanggap, at pag-aalaga sa kanilang mga anak. Ang tungkulin ng mga magulang sa kanilang mga anak ay hindi nagtatapos sa pagbibigay sa kanila ng makakain, maiinom, maisusuot, at matitirahan o sa paghahanda sa kanila para magkaroon ng magandang trabaho sa hinaharap. Kasama rito ang paghahanda para sa kanila sa buhay at paggabay sa kanila upang makamit nila ang tunay na tunguhin ng tao – ang kaniyang kaligayahan at kaganapan bilang tao. 

Pagbibigay ng Edukasyon


Dahil ang magulang ang ginamit na instrumento ng Diyos upang bigyan ng buhay ang kanilang mga anak, may karapatan at tungkulin ang una upang bigyan ng edukasyon ang huli. Ang karapatan para sa edukasyon ng mga bata ay orihinal at pangunahing karapatan. Hindi magagampanan ng mga magulang ang kanilang tungkulin sa edukasyon ng kanilang mga anak kung hindi sila bibigyan ng karapatan para rito. Katuwang nila ang mga institusyon sa lipunan sa pagkamit nito. Kasama ng pagkakaroon ng karapatan ng mga bata sa edukasyon ay ang karapatan ng mga magulang na sila ay turuan. Ito ang dahilan kung bakit ang mga magulang ang itinuturing na una at pangunahing guro ng mga anak sa tahanan. 

Sa kasalukuyang kalagayan ng lipunan, mahalagang handa ang mga anak na harapin ang anumang hamon na inihahain nito. Magagawa lamang nila ang mga ito kung naihanda sila ng kanilang mga magulang gamit ang mga pagpapahalagang naituro sa kanila sa tahanan bilang sandata at kalasag. Ang pornograpiya, droga, maruming politika, peer pressure, at iba pa, ay ilan lamang sa mga halimbawa ng mga sitwasyong kahaharapin ng isang anak sa lipunan. 

Pangunahing dapat na ituro ng magulang sa kanilang mga anak ang wastong paggamit ng kalayaan sa mga materyal na bagay. Kailangang maturuan ang mga bata na mamuhay nang simple. Sa ganitong pagmumulat, maisasapuso ng mga anak na mas mahalaga ang tao sa kung ano siya at hindi sa kung ano ang mayroon siya. Maaaring isipin na simpleng turo ito ngunit ang turong ito ay magbubunga ng iba pang mga pagpapahalaga tulad ng:

a. pagtanggap – dahil sa paghubog sa kakayahang tanggapin ang tao bilang siya at hindi siya susukatin batay sa kung ano ang maaari niyang maibigay, 

b. pagmamahal – dahil sa paghubog sa kakayahang tanggapin ang isang tao na hindi tumitingin sa kaniyang kakayahan at katangian ay tanda ng malalim na pagmamahal at; 

c. katarungan – dahil nagbubunsod ito upang kilalanin at igalang ang dignidad ng tao.

 Sa isang lipunan na unti-unting nayayanig at nawawasak ng pagiging makasarili ng iilan, mahalagang hubugin ang mga anak sa tunay na diwa ng katarungan. Ito ang magbubunsod upang matutuhan nilang igalang ang dignidad ng kanilang kapwa at ang diwa ng pagmamahal na hindi naghihintay ng kapalit at nagpapadaloy sa paglilingkod at pagtulong lalo na sa mga nangangailangan. 

Ngunit mahalagang maunawaan na wala pa ring makahihigit sa pagtuturo sa pamamagitan ng pagpapakita ng magandang halimbawa. Ang halimbawa ang pundasyon ng impluwensiya. Ang mga bagay na nakikita ng mga bata na ginagawa ng kanilang mga magulang, ang mga salita na kanilang naririnig sa mga ito, at ang paraan ng kanilang pag-iisip ang tunay na makaiimpluwensiya sa kanilang mga iisipin, sasabihin, at isasagawa. 

Sabi nga, 

Kung ang isang bata ay namumuhay sa pamumuna o sa pamimintas, natututo siyang maging mapanghusga.

Kung ang isang bata ay namumuhay sa katiwasayan, natututo siyang maniwala sa kaniyang sarili.

Kung ang isang bata ay namumuhay sa poot, natututo siyang lumaban.

Kung ang isang bata ay namumuhay sa pagtanggap, natututo siyang magmahal.

Kung ang isang bata ay namumuhay sa takot, palagi siyang mababalot ng pag-aalala.

Kung ang isang bata ay namumuhay sa pagkilala, natututo siyang bumuo ng layunin sa buhay.

Kung ang isang bata ay namumuhay sa awa, palaging may awa sa kaniyang sarili.

Kung ang isang bata ay namumuhay sa papuri, natututuhan niyang magustuhan ang kaniyang sarili.

Kung ang isang bata ay namumuhay sa selos, natututo siyang palaging makaramdam ng pagkakasala.

Kung ang isang bata ay namumuhay sa pakikipagkaibigan, natututuhan niya na masarap mabuhay sa napakagandang mundo.

Ang mga magulang ang kauna-unahang modelo ng kanilang mga anak. Hindi ito maiiwasan dahil lahat ng kanilang sinasabi at ginagawa ay nakaiimpluwensiya sa kanilang mga anak, positibo man ito o negatibo. Magsisilbing pamantayan ng kilos at asal ng mga anak ang kanilang nakikita mula sa kanila. 

Paggabay sa Paggawa ng Mabuting Pagpapasiya

Isa sa mga pangunahing makatutulong upang ang isang tao ay maging matagumpay, masaya, at magkaroon ng kakayahan na makapag-ambag para sa kaunlaran ng lipunan ay ang turuan siya na makagawa ng mabuting pagpapasiya at pagkatapos ay bigyan siya ng laya na magpasiya para sa kaniyang sarili. Ang mga pagpapasiyang isasagawa ng mga bata hanggang sa kanilang pagtanda ang siyang magdidikta kung anong uri ng tao sila magiging sa hinaharap at kung anong landas ang kanilang pipiliing tahakin. Mahalaga sa murang edad pa lamang ay binibigyan na ng laya ang bata na magpasiya para sa kaniyang sarili, mga simpleng pagpapasiya tulad ng damit na isusuot, ano ang kaniyang gustong kainin at inumin, ang musikang kaniyang pakikinggan, at iba pa. Ang mga pagpapasiyang ito ay makatutulong upang mataya ang kaniyang kakayahan sa pagpapasiya upang maibahagi sa kaniya ang tulong o paggabay na kaniyang kailangan. 

Sa paglipas ng panahon, mahaharap na ang isang kabataan sa mas mabibigat na suliranin. May mga pagkakataong nakagagawa ng hindi maingat at makasariling pagpapasiya - hindi isinasaalang-alang ang mas malawak na pagtingin sa magiging epekto nito.    Ito ay dahil hindi pa sapat ang kaniyang mga karanasan at kakayahang bumuo ng sariling pananaw. 

May mga kabataang nagiging kasapi ng gang, may mga dalagang maagang nagbubuntis, may mga lalaking nalululong sa droga, may mga kabataang nakagagawa na ng krimen, ang lahat ng ito ay bunga ng kawalang kakayahan ng ilang mga kabataan na gumawa ng mabuting pagpapasiya. Kaya mahalagang ang isang kabataan ay magabayan sa paggawa ng tamang pagpapasiya upang hindi siya masanay na gumawa ng mga maling pasiya at hindi matuto sa mga ito. Hindi rin tama na lagi na lamang nariyan ang magulang upang tulungan siyang maisaayos ang kaniyang mga pagkakamali. Hindi siya matututo sa paraang ito.  

Ang pagsisisi ay bunga ng maling pagpili. Ang pagkakaroon ng kakayahan sa mabuting pagpa-pasiya ay bunga ng karunungan at pagpapahalagang naitanim ng mga magulang sa kanilang mga anak mula noong sila ay bata pa lamang. Ito ay bunga ng pagtitiwala at pagbibigay sa mga bata ng kalayaan na gumawa ng pagpa-pasiya na ginagabayan ng maingat na paghusga.

Paghubog ng Pananampalataya

 Kailan ka huling nagsimba o sumamba kasama ang iyong pamilya? Kailan ang huling pagkakataon na sama-sama kayong kumain at nagbigay ng pasasalamat dahil sa mga biyayang inyong tinanggap bilang pamilya? Siguro, madalas walang pagkakataon, busy lahat. Maging ikaw busy rin. Pero napansin mo ba na kapag hindi sama-sama, parang may kulang? 

Sabi ni Stephen Covey sa kaniyang aklat na 7 Habits of Highly Effective Families, may mga pag-aaral na nagpapatunay na ang pakikibahagi ng isang tao sa mga gawaing pangrelihiyon ay mahalaga upang magkaroon ng pangkaisipan at pandamdaming kalusugan at katatagan lalo na kung ito ay ginagawa ng tao nang may pagkukusa o bukas puso. Ito rin ay nakapagpapatibay ng pagsasamahan ng pamilya. Aniya, kung ang isang pamilya ay maglalaan ng 10-15 minuto sa tuwing umaga sa pagbabasa ng mga babasahin na mag-uugnay sa inyo at sa Diyos (tulad ng Bibliya para sa mga Kristiyano o Qu’ran para sa mga Muslim), makatitiyak na ang mga pagpapasiyang isasagawa ay mabuti, mas magiging makabuluhan sa pag-iisip, mas magiging mahusay ang pakikitungo sa kapwa, mas magiging maayos ang mga binubuong pananaw, magkakaroon ng sapat na kakayahan na mag-isip muna bago gumawa ng kilos o tumugon sa isang sitwasyon, mas magiging malapit ang ugnayan sa mga bagay o tao na tunay na mahalaga sa iyo, at higit sa lahat mas magiging matibay ang ugnayan ng buong pamilya.    


Ngunit paano natin masasanay ang ating sarili kasama ang ating pamilya sa pagsasagawa ng mga ganitong gawain? Narito ang ilan sa mga pamamaraan na maaaring makatulong sa iyo at sa iyong pamilya.

1. Tanggapin na ang Diyos ang dapat maging sentro ng buhay-pampamilya. Sa paglipas ng panahon, ang mga kasapi ng pamilya, lalo na ang mga magulang, ay labis ang pagiging abala sa pagtatrabaho para sa pagtataguyod ng pangangailangan ng pamilya. Ang hirap ng buhay ang nagdidikta sa mga magulang na magsikap para gawing sapat ang kinikita para sa pangangailangan ng pamilya. Ngunit may mga pagkakataon na wari ay ito na ang nailalagay sa gitna ng buhay-pampamilya, ang pangangailangang kumita ng pera para sa katiwasayan ng pamilya. Mahalagang tanggapin at yakapin ng lahat ng kasapi ng pamilya na ang Diyos at ang tunay na pananampalataya sa Kaniya ang makapagbibigay ng katiwasayan sa pamilya at sa ugnayan ng mga kasapi nito. Mas magiging madali para sa isang pamilya ang harapin ang anumang pagsubok kung nananatiling matingkad ang presensiya ng Diyos sa gitna nito. 
2. Ituon ang pansin sa pag-unawa. Ang pakikinig sa panalangin o sa nilalaman ng mga aklat tungkol sa pananampalataya (hal. Qu’ran sa mga Muslim at Bibliya sa mga Kristiyano) ay hindi sapat kahit pa ang pagmemorya sa nilalaman nito. Ang mahalaga ay tunay na ipaunawa sa anak ang halaga ng pagkakaroon ng kaalaman at pag-unawa sa nilalaman nito para sa kaniyang buhay at kung paano ito mailalapat sa kaniyang araw-araw na pamumuhay. Marahil kaya walang interes ang mas maraming kabataan sa pagbabasa ng mga ganitong aklat ay dahil hindi nila lubos na nauunawaan kung saan nila ito magagamit. Ito ang madalas na maririnig sa mga mag-aaral kung bakit ayaw nila ng Mathematics, dahil sa abot ng kanilang pang-unawa ay hindi naman nila alam kung paano ito magagamit sa buhay, tulad ng mag-aaral na gustong kumuha ng kursong Mass Communications o Social Work sa kolehiyo. Marahil tulad ng pagkukulang ng isang mahusay na guro sa Mathematics, gayon din ang pagkukulang ng ilang magulang na hindi nabibigyang-tuon ang pagpapaunawa ng praktikal na paglalapat ng pagbabasa ng nilalaman ng mga aklat tungkol sa pananampalataya sa kanilang pang-araw-araw na buhay.  

3. Hayaang maranasan ang tunay at malalim nitong mensahe. Hindi natin malilimutan ang mga karanasan na nagkaroon ng malalim na epekto sa ating pagkatao. Mas magiging malalim ang mensaheng maibibigay ng aral ng pananampalataya kung ito ay mararanasan sa pang-araw-araw na buhay. Halimbawa, kung ang nais ipaunawa sa mga kasapi ng pamilya ay tungkol sa pasasalamat na turo ng Diyos, mahalagang isama ang buong pamilya sa pagbibigay na hindi naghihintay ng anumang kapalit tulad ng pagbibigay sa mga nangangailangan. Maaari din namang ituro sa mga kasapi ng pamilya ang kabutihan sa pamamagitan ng pagsasanay sa bawat isa na magsulat ng mensahe ng kabutihan sa bawat araw at ilagay ito sa lugar na madalas puntahan ng mga kasapi ng pamilya (hal. refrigerator, sa hapag kainan, o sa facebook page).

4. 
Gamitin ang mga pagkakataon na handa ang bawat kasapi ng pamilya na makinig at matuto. Ang paghubog sa tao sa pananampalataya ay hindi dapat ipinipilit. Kapag ginawa ito, lalong lalayo ang loob ng kasapi ng pamilya. Mahalagang laging gamitin ang mga pagkakataon na dumarating upang mailapat ang mga mensahe mula sa mga aklat tungkol sa pananampalataya. Halimbawa, sa isang maliit na bata ay maituturo ang pagdarasal at presensiya ng Diyos sa panahon na sila ay natatakot (hal. kapag kumukulog o kumikidlat). Ang pagtuturo ng pasasalamat ay maituturo sa pagkakataon na nakatanggap ng biyayang hindi inaasahan lalo na sa panahon ng kagipitan. 

5. Tulungan ang bawat kasapi upang maitanim sa kanilang isipan ang mga itinuturo tungkol sa pananampalataya. Mabilis makalimot ang tao. Kaya sa pagtuturo tungkol sa mahahalagang aral tungkol sa pananampalataya, mahalagang maisagawa ito nang paulit-ulit upang ito ay tumanim nang malalim sa kanilang puso at isipan. Ayon sa isang artikulo sa internet, kung ang impormasyon ay ibibigay sa isang tao ng isang beses lamang, mababa sa 10% bahagdan lamang nito ang matatandaan paglipas ng 30 araw. Ngunit kung maibibigay ang impormasyon sa 6 na pagkakataon, 90% ng impormasyon ay mananatili sa isipan sa loob ng 30 araw. Kung ang nais ay maipaunawa ang Diyos at ang pananampalataya sa mga kasapi ng pamilya, ulitin nang mas madalas ang mabuting mensahe ng Diyos sa kanila. Halimbawa, ang pagtuturo ng pag-asa ay maaaring gawin sa panahon ng pagbisita sa isang kakilalang maysakit ngunit patuloy na lumalaban o sa isang lugar na sinalanta ng bagyo ngunit patuloy na bumabangon ang mga tao. Hindi rin matatawaran ang aral tungkol sa pag-asa sa tuwing makakakita ng isang taong may kapansanan ngunit patuloy na namumuhay nang normal.

6. Iwasan ang pag-aalok ng “suhol.” “Sige, kapag sumama ka sa akin magsimba kakain tayo sa labas.” Pamilyar ba sa iyo ang motibasyon na ito? Ito rin ba ang mekanismo na nagpapatakbo sa iyo para sa pagsama sa pamilya sa pagsimba? Hindi naman siguro ito masama ngunit mahalagang maiwasan na hindi dapat malito ang tao sa tunay na layunin ng pagsasagawa ng mga gawain para sa pananampalataya. Mas mahalaga pa rin na matulungan ang mga kasapi ng pamilya na gawin ito nang kusang-loob at buong-puso. Sa ganitong pagkakataon lamang ito magkakaroon ng lalim para sa kanila. 

7. Ipadanas ang pananampalataya nang may kagalakan. Mas masaya, mas hindi malilimutan. Ito ang mahalagang tandaan kung magtuturo tungkol sa pananampalataya. Tiyakin na lilikha ng mga pagkakataon na magiging masaya ang kasapi ng pamilya na matuto. Halimbawa, ang pagsasagawa ng egg hunt (may nilalaman na mensahe ng Diyos) kahit sa isang pangkaraniwang araw na kumpleto ang pamilya. Maaari din namang magkuwento ng mga nakatutuwang anekdota at ito ay iugnay sa turo ng Diyos. 

 Mission: Impossible? Katulad ng misyon ng bida sa pelikula, maaaring isipin na imposibleng maisagawa ang lahat ng ito nang buong husay. Ngunit ito ay maaaring maging Mission: Possible kung ang lahat ay isasagawa nang may pagmamahal at malalim na pananampalataya.

Huwag nating hayaan na masira ang pamilyang binuo dahil sa pagmamahal. Kailangang kumilos ang lahat para ito ay ingatan at ipaglaban. Kasama ka ba sa laban?

Tayahin ang Iyong Pag-unawa

1. Sa iyong palagay, bakit mahalagang mabigyan ka ng mabuting edukasyon ng iyong pamilya? Paano ka nila mabibigyan ng edukasyon? May isa ka bang mungkahing paraan? Isa-isahin ang mga ito.

2. Ano kaya ang mga pangunahing dapat matutuhan ng isang anak na tulad mo sa kaniyang mga magulang?

3. Bakit mahalagang maturuan ng pamilya ang mga anak sa mabuting pagpapasiya? Ipaliwanag.
4. Sa paanong paraan matuturuan ng pamilya ang mga anak sa paggawa ng mabuting pagpapasiya?
5. Bakit mahalagang mahubog ng pamilya ang pananampalataya ng mga kasapi nito?

6. Paano mahuhubog ng pamilya ang pananampalataya ng mga kasapi nito?

7. Paano matitiyak ang tagumpay ng pagsasakatuparan ng mga misyon ng pamilya sa kanilang mga anak?
Paghinuha ng Batayang Konsepto

Panuto: Gamit ang graphic organizer, buuin ang mahalagang konsepto na nahinuha mula sa nagdaang gawain at babasahin na binasa.


Batayang Konsepto:
  ​​​​​​​​​​________________________________________________________________
  ________________________________________________________________
  ________________________________________________________________

E.  PAGSASABUHAY NG MGA PAGKATUTO

Pagganap

Panuto:

1. Gumawa ng sariling infomercial na nagpapakita ng kahalagahan ng pagtataguyod ng sumusunod na gampanin ng pamilya:

a. Pagbibigay ng edukasyon 

b. Paggabay sa paggawa ng mabuting pasiya

c. Paghubog ng pananampalataya

2. Ang patalastas ay kailangang magtagal ng 1 hanggang 2 minuto lamang. 

3. Mahalagang mabigyang-diin dito ang panghihikayat sa maraming pamilyang Pilipino na gawin ang lahat ng kanilang magagawa upang maisakatuparan ang kanilang mahahalagang misyon para sa:

a. pagbibigay ng edukasyon sa kanilang mga anak, 

b. paggabay sa mga ito sa paggawa ng mabuting pagpasiya at;

c. paghubog ng kanilang pananampalataya

4. Matapos magawa ang patalastas ipakita sa guro at  i-upload ito sa youtube o sa facebook upang makita ng maraming tao. 

Pagninilay

1. Humanap ng anumang larawan sa internet o sa mga lumang magasin na maaaring magsimbolo sa edukasyon, pagpapasiya, at pananampalataya.

2. Pagkatapos ay hati-hatiin ito upang maging puzzle pieces.

3. Ang magdidikta sa bilang ng piraso ng puzzle ay ang dami ng mga pagkatuto na nakuha sa aralin. Ibig sabihin, bawat piraso ng puzzle ay maglalaman ng iyong mahalagang pagkatuto na may kaugnayan sa halaga na maisakatuparan ang misyon para sa pagbibigay ng edukasyon, paggabay sa mabuting pagpapasiya ng pamilya, at paghubog ng pananampalataya.

4. Isulat sa likod ng bawat piraso ng puzzle ang mga pagkatuto.
5. May inihandang halimbawa sa ibaba:


6. Idikit ang mga puzzle pieces sa plastic cover upang mabasa maging ang mga nakasulat sa likod nito. 

Pagsasabuhay 


Magkakaroon lamang ng kabuluhan ang lahat ng mga pagkatuto sa bawat aralin sa EsP kung unti-unting mailalapat sa buhay ang mga ito hanggang maging bahagi na ng pang-araw-araw na pagkilos ang mga ito. Gawin ang sumusunod.
1. Sumulat ng mga tiyak na hakbang kung paano mo:

a. Mapauunlad ang pansariling-gawi sa pag-aaral

b. Matitiyak na makagagawa ng mga mabuting pagpapasiya

c. Mahuhubog o mapauunlad ang pananampalataya

2. Pagkatapos, ilagay ito sa isang tsart upang mabantayan ang pagsasakatuparan ng mga hakbang na ito.

3. Bantayan ang paglalapat ng mga tiyak na hakbang sa loob ng dalawang linggo.
4. May inihandang halimbawa para sa iyo.
	Hakbang
	Unang Linggo
	Ikalawang Linggo

	
	Lunes
	Martes
	Miyerkules
	Huwebes
	Biyernes
	Sabado
	Linggo
	Lunes
	Martes
	Miyerkules
	Huwebes
	Biyernes
	Sabado
	Linggo

	Pagbibigay ng Edukasyon

	1. Nakagawa ng gawaing iniatas ng guro sa klase
	√
	
	
	√
	√
	√
	√
	
	
	
	√
	√
	√
	√

	2. Nakagawa ng takdang aralin sa takdang panahon
	
	
	√
	√
	√
	
	
	√
	√
	√
	√
	√
	√
	√

	3. 
	
	
	
	
	
	
	
	
	
	
	
	
	
	

	4. 
	
	
	
	
	
	
	
	
	
	
	
	
	
	

	5. 
	
	
	
	
	
	
	
	
	
	
	
	
	
	

	Paggabay sa Paggawa ng Mabuting Pagpapasiya

	1. Isinangguni ang isang suliranin sa magulang  o sa taong may kaalaman sa moral na pamumuhay 
	
	
	
	
	
	√
	√
	√
	
	
	
	√
	√
	√

	2. 
	
	
	
	
	
	
	
	
	
	
	
	
	
	

	3. 
	
	
	
	
	
	
	
	
	
	
	
	
	
	

	4. 
	
	
	
	
	
	
	
	
	
	
	
	
	
	

	5. 
	
	
	
	
	
	
	
	
	
	
	
	
	
	

	Paghubog ng Pananampalataya

	1. Nagdasal kasama ang pamilya bago kumain
	√
	√
	√
	
	
	√
	√
	√
	
	
	
	√
	√
	√

	2. 
	
	
	
	
	
	
	
	
	
	
	
	
	
	

	3. 
	
	
	
	
	
	
	
	
	
	
	
	
	
	

	4. 
	
	
	
	
	
	
	
	
	
	
	
	
	
	

	5. 
	
	
	
	
	
	
	
	
	
	
	
	
	
	



Mga Kakailanganing Kagamitan (computer, mga aklat, worksheet)

Mga larawan

Patalastas mula sa YouTube

Metastrips

Permanent marker

Tsart para sa paglalapat ng mga tiyak na hakbang

Mga Sanggunian
Abad, J. and Fenoy, E. (1988).  Marriage: A path to sanctity. Manila: Sinag-tala Publishers, Inc.

Santos, C. et al. (1997). Conjugal communion: A Theology course on marriage and the family for university students. Pasig City: University of Asia and the Pacific. 

____. (2005). Familiaris consortio: Apostolic exhortation of Pope John Paul II on the role of the Christian family in the modern world. Pasay City: Paulines Publishing House. 

Aladics, R. ma stl. The Rights and duties of parents to the education of their children and the mass media. Retrieved from  http://www.christendom-awake.org/pages/aladics/rights&duties.html on October 1, 2012   

Taylor, J. Lesson #1: Make good decisions. retrieved from http://www.familiesonlinemagazine.com/kids-decision-making.html on October 1, 2012   
Schultz, T. Faith and children. Retrieved from http://www.focusonthefamily.com/faith/spiritual_development/faith_
      and_children.aspx on October 2, 2012  
8





Ang mga modyul na ito ay magkatuwang na inihanda at sinuri ng mga edukador mula sa mga publiko at pribadong paaralan at  pamantasan. Hinihikayat namin ang mga guro at ibang nasa larangan ng edukasyon na mag-email ng kanilang puna at mungkahi sa Kagawaran ng Edukasyon sa action@deped.gov.ph.   


Mahalaga sa amin ang inyong mga puna at mungkahi.





ng kagamitan sa pagtuturong ito ay magkatuwang na inihanda at sinuri ng mga edukador mula sa mga publiko at pribadong paaralan, kolehiyo, at / o unibersidad. Hinihikayat namin ang mga guro at ibang nasa larangan ng edukasyon na mag-email ng kanilang puna at mungkahi sa Kagawaran ng Edukasyon sa action@deped.gov.ph.   


Mahalaga sa amin ang inyong mga puna at mungkahi.

Nais nila na ako ay makatapos ng pag-aaral at makakuha ng sapat na kaalaman at kasanayan na kailangan upang makapagtayo ako ng negosyo o makakuha ako ng magandang trabaho sa hinaharap.


Ito ang paraan na kanilang naiisip upang maiahon ko ang aking sarili sa kahirapan. 





“Mag-aral kang mabuti. Huwag puro  laro at lakwatsa.” 





Mag-aral kang mabuti. ‘Yan lang ang maipamamana namin sa iyo.





Iligpit mo ang mga gamit mo, Anak. Dapat nagkukusa ka nang gawin yan kasi malaki ka na.





Bata ka pa para makipagligawan ha. Dapat maging maingat sa pakikitungo lalo na sa mga lalaking hindi mo pa gaanong kilala.





  O, kapag nagpunta tayo sa bahay ng lolo at lola ninyo, huwag ninyong kalilimutan magmano ha.





Unahin ninyo ang pagsimba sa araw ng Linggo. Bukod sa pagsimba, araw yan dapat para sa pamilya. 





Ang mga pagpapasiyang isasagawa ng bata hanggang sa kaniyang pagtanda ang siyang magdidikta kung anong uri ng tao siya magiging sa hinaharap at sa kung anong landas ang kaniyang pipiliing tatahakin.





Mahalagang magabayan ang isang kabataan sa paggawa ng tamang pagpa-pasiya upang hindi siya masanay na gumawa ng mga maling pasiya at hindi matuto sa mga ito.





Piliin mo ang magmahal … kaysa ang   


      masuklam.


Piliin mo ang tumawa … kaysa ang lumuha.


Piliin mo ang lumikha … kaysa ang sumira.


Piliin mo ang magtiyaga … kaysa ang 


      manghinawa.


Piliin mo ang pumuri … kaysa ang manira.


Piliin mo ang magpagaling … kaysa ang 


      manakit.


Piliin mo ang magbigay … kaysa ang 


      magnakaw.


Piliin mo ang umunlad … kaysa ang mabulok.


Piliin mo ang manalangin … kaysa ang  


      manisi.


Piliin mo ang mabuhay … kaysa ang 


      mamatay at


Piliin mo ang tamang pagpapasiya … 


      upang ikaw ay lumaya at tunay na 


      lumigaya.








Pag-uugnay ng Batayang Konsepto sa Pag-unlad Ko Bilang Tao


Ano ang kabuluhan ng Batayang Konsepto sa aking pag-unlad bilang tao?


Ano-ano ang maaari kong gawin upang mailapat ang aking mga pagkatuto sa modyul na ito?














Ang magulang ang unang guro sa tahanan.





Kumusta na?


 Naisakatuparan mo ba nang maayos ang mga gawain sa modyul na ito? 


Kung oo, binabati kita! 


Maaari ka nang magpatuloy sa susunod na modyul. 


Kung hindi, balikan ang mga gawaing di natapos. Katangian ng isang mapanagutang mag-aaral ang sumangguni at humingi ng tulong o paggabay mula sa kaniyang kamag-aral o guro.








iii

